Почитувани присутни,

Најпрвин сакам да ви пожелам добредојде во нашиот и ваш убав простор, каде што денеска сакаме да ви ги презентираме низата аудиовизуелни записи од поезијата на Блаже Конески, како и кусиот запис за животот и делото на великанот на современиот македонски јазик и култура.

На сите веќе ви е познато дека во оваа, 2021 година одбележуваме 100 години од раѓањето на великанот којшто ја задолжи македонската култура и дека на овие активности се придружија голем број национални институции од сферата на културата и образованието, но и меѓународни организации, како што е УНЕСКО, која овој јубилеј го стави во календарот на значајни настани во тековнава година.

Со сите активности што се остварија и со низа активности што допрва следуваат, ние сакаме да постигнеме една основна работа: сакаме да ги зачуваме и да ги пренесеме на идните поколенија неговите постигнувања и неговиот етос, стремежот кон извонредност во науката, во лингвистиката, неговата теориска па дури и филозофска мисла, неговата уметност во поезијата – сето тоа што е целосно и темелно посветено на македонскиот јазик, книжевноста и, воопшто, на македонската култура. Сé што создал големиот Конески – во книжевната наука и во лингвистиката, во поезијата, во фолклористиката и славистиката – покажува дека тој бил мислител кој успева секогаш со едноставен јазик да ги искаже есенцијалните нешта за нашиот културен идентитет. Тој е човекот кој суштински придонесува македонскиот јазик и македонската книжевност да станат дел од – како што вели самиот тој – „светскиот литературен процес“.

Бидејќи навистина неговата уметност на зборот, според својот неодминлив квалитет, е дел од светското книжевно наследство, сакам да споделам со вас еден извадок од есејот под наслов „Мигот“, кој може да го најдете во книгата „Светот на песната и легендата“:


„Одовде мислата ме водеше кон откривањето дека внатрешната слика што си ја создава човек сам за себе, оној личен мит што толку ни помага да го издржиме животот, претставува заправо сума на некои врвни мигови во нашето доживување, запаметени за секогаш и потоа поврзани меѓу себе во една низа така што, загледани во таа целост, самите да почувствуваме и да чувствуваме извесен респект спрема својата личност. Притоа своите падови, миговите на својата слабост и дури подлост, радо ги забораваме и ѝ ги препуштаме на потсвеста, за да нѐ жегне со нив само понекогаш. Од овде се гледа дека кога говорам сега за ова, јас мислам само на светлите мигови на нашиот опит, а не на мрачните, од кои се составува опачината на нашиот живот. Тие светли часови на подем и вистинска среќа му даваат смисла на целиот наш изминат животен пат. А ако би се собрале тие сите на едно, ако би се пресметало колку вистински траеле и каков дел од нашиот живот исполниле, ќе се покаже можеби дека тие би можеле да се сместат во едно претпладне. Но, од таква студена сметка ќе нé штити илузијата на која се крепи во нас чувството за нашата животна полнота и богатство.“

Оттука, почитувани присутни, би сакала и во оваа пригода да се потсетиме што всушност чествуваме ние кога го споменуваме Блаже Конески.

Ние, како што цврсто верувам,

· ја чествуваме, најпрвин, убавината – преку неговата уметност;

· ја чествуваме високата морална свест и супериорност на разумот;
· ги чествуваме значењето и доблеста, пред сѐ, но и највисокиот степен на еманципација;
· ја чествуваме извонредноста во работата и работната етика;
· ги чествуваме човечноста, толеранцијата, ширењето на културата на мирот;

и, конечно, ја чествуваме и љубовта кон својата земја оти само преку таа љубов, но во комбинација со темелното значење, и Блаже станал (не патриот) туку граѓанин на светот (...)
